
Yuhna me rma nehxakon hatà, Esakmewu. 5 me nuno 
yonatkanyenhàr me rma nehxakon hatà. Àtoko rma 
Kakmryeyew nyakye xarha tà, Khoryenkomo. Nasarye 
hona haxa tanoto rma nyakye hatà. Karyeryeya 
yamtar hono rma àro ha, owto, Nasarye. Nànyakye 
hatà, wosà hyaka. Maryeya rma noro ha. Ukukmahnà 
ro mok nehxakon hatà. Toto hetx me ekarymaxah me 

     rma nehxakon hatà. Xose rma 
     noro ha, Maryeya ynyo. Dafe 
     heno yohamàthàyamo kukuru 
     rma mok nehxakon hatà, 

                                    noro ha.



Maryeya y, kekon hatà, Khoryenkom 
yanoto. Oseryehokahra exko. 
Towahke rma haxa naha, 
Khoryenkomo, ohoko, kekon 
hatà. Oyowan yaka natahohsan 
hatà, ohokru, kekon hatà. 
Nenuryan hatà, omryerà 
txko. Txesus me mesohten 
hatà, kekon hatà, Kakmryeyewu. 
Ehonomnà me xaxa naha hampànà, 
noro ha Omeroron komo yohon 
muru omoro ha, 

katxho me naha 
hampànà, kekon hatà. 



Xuknewyana komo kayaryet 
me noro yeryan hatà, Khoryenkomo, 
Kohkomo rma. Àhoryen heno komo 
wyaro, Dafe heno wyaro rma, 
àkayaryet kom me noro yeryan 
hatà, kekon hatà. Xako heno 
yohamàthàyamo kayaryet 
me roro nay hatà, meya roro 
hatà. Àkayaryet kom me noro 
yehtxoho, osomtatkahnà ro me nay 
hatà, kekon hatà, Kakmryeyewu.



Àsok tawro harha, kekon hatà, 
Maryeya. Ronyo hyawohra hak 
wehxaha. Àro ke, àhohtahra 
wehxan hamà, kekon hatà. 
Neyukye hatà, Khoryenkom 
yanoto. Khoryenkom 
yokato yano me ryhe 
ohohten hatà, 
kekon hatà. 



Omeroron komo yohon yahoxet 
yano me rma ohohten hatà. Àro ke, 
enyhoru ro xaxa noro ha katxho 
me nay hatà, ohokru txko, 
tonusomà rma, kekon hatà. 
Khoryenkom muru noro 
ha katxho me nay 
hatà, kekon hatà, 
Kakmryeyewu. 



Àro tàhto rma, towto hoye toy hatà, 
Maryeya. Mexehra toy hatà, owto txko 
hona. Xukneya yamtar hono rma àro ha, 
owto txko. Àto rma naha, 
àhà, Xukneya yamtarà 
rma. Àto nehxatxkon 
hatà, Sakaryeyas 
komo. Àmàn kom 
yaka rma toy hatà, 
Maryeya. Nowomye 
hatà. Komokno, kekon 
hatà, Esakmewu wya.



Àro wyaro Esakmewu wya enytxatxhe 
rma, ewan yawo rma nasanàmye hatà, 
àhokru Khoryenkom yokato 
yano me rma haxa 
nàrwonàmye hatà, 
Esakmewu, teryewrye 
ro. Towakryexem 
me rma haxa manaha, 
omoro ha, kekon 
hatà, Maryeya wya. 



Woràskomo komo yoho rma haxa 
towakryexem me manaha, omeroron 
komo yoho rma haxa mak ha. 
Towakryexem me rma 
haxa naha, ohokru txko, 
tonusomà rma, kekon 
hatà, Esakmewu. 



Onà wyaro nehxakon hatà, Txesusu yonuruthuru, 
Kryestu yonuruthuru. Xose 
hetx me ekarymaxah me 
nehxakon hatà, Maryeya, 
Txesus yonà. Àhyawohra 
hak nehxakon hatà. 
Ukukmahnà ro me 
rma hak nehxakon 
hatà. Àro wyaro rma 
tehtoko, yuhna me harha 
nehxakon hatà. Natahosày 
hatà, àhokru, Khoryenkom 
yokato yahoxet yano me 
mak hatà, kàrà yano 
mehra mak hatà.



Khoryenkom yokato yano me 
ehtxoho hutwahra mak 
nehxakon hatà, Xose. Àro 
ke, onà wyaro nehutwekon 
hatà, tàhnawo. Atxke 
nehxak hamà, 
rohetxenho, kekon 
hatà, tàwya rma. 
Ahohsàra wehxan 
hamà, kekon hatà. Enyhoru 
rma mok nehxakon hatà. 
Wosà hyahamnohrà xehra 
mak nehxakon hatà. 



Àro ke, onà wyaro nkekon 
xarha tà, tàwya rma Noro 
yanhànàtho yokarymahra 
wehxan hamà, toto komo 
wya. Ahohsàra mpàn 
wehxaha kahra wehxan 
hamà, kekon hatà, 
Xose, tàwya rma.



Àro wyaro tehutwantoko rma, nosenyetày hatà. 
Osenyetnàr me, nosonyhoy hatà, kahe yawono, 
Kohkom yanoto, àwya. Xose y, kekon hatà, 
àwya. Dafe heno yohamàtho y, uro 
enytxako. Maryeya ahosko rma, ohetx 
me, kekon hatà, kahe yawono. Atxke 
nehxak hamà kahra exko. Khoryenkom 
yokato yahoxet yano me ryhe 
natahohsako, àhokru, 
kekon hatà.



Nenuryan hatà, kàrà me txko. Txesus me mesohten 
hatà. Noro ryhe, tàmryenon komo yonyhoryen hatà, 
kekon hatà. Tàmryenon komo yanhànàtho 
yowyan hatà, tàwya enyhoryetxho 
menye. Àro ke, Txesus me nay hatà, 
esotà, kekon hatà, kahe yawono, Xose 
wya, osenyetnàr me hatà. Amnye hohtehe 
hampànà, wosà, ukukmahnà ro. 



Natahohsaha hampànà, àmryerà. Nenuryaha hampànà. 
Noro yosotà rma, Emanwew me naha hampànà. Àro 
wyaro nkekon hatà, Kohkomo rwonà 
yokarymanye ro heno, amnyehra. Àro 
wyaro katxhàrànhàr yawo ro rma haxa 
nenuruy hatà, Txesusu. Onà wyaro 
katxho me rma naha, Emanwew katxho. 
Kàhyawony harha naha, 
Khoryenkomo, katxho 
me rma naha.



Toto yakenon komo kuknomahoy hatà, Sesa, Homayana 
komo kayaryetà ymo. Awkustu rma noro ha. Txesusu 
yonurhura ro rma haka, 
kuknomahotxownà hatà, 
tanoto komo wya 
Àyakenon komo 

ukuknomatxoko, omeroro, kekon hatà, àwyanye. 



Àro ke totxownà hatà, toto komo. Towtothàyam hona 
totxownà hatà. Thoryen heno komo yowtotho hona 
rma totxownà hatà, 
tekuknomahotho menye. 
Xose xarha toy 
hatà. 

Karyeryeya yamtar hoye toy hatà. 



Nasarye hoye rma, towto hoye rma, toy hatà. 
Xukneya yamtar hona toy hatà. Dafe heno yowtotho 
hona, Beryen hona rma, 
toy hatà, Xose. Dafe heno 
yohamàtho kaxe 
nehxakon hatà. 



Àsna toy hatà, tekuknomahotho me. Maryeya xarha 
toy hatà, akoro. Àhetx me ekarymaxah me nehxakon 
hatà, noro ha. Yuhna me 
rma nehxakon hatà.



Beryen ho tehtokonye, 
neryewhamye hatà, 
Maryeya. 



Nenuruy hatà, kàrà me txko hatà. Àro ma 
àhohtathàrà mok nehxakon hatà. Karamye 
hatà, àyonà, wom ke Neryey 
hatà, okno nyahrà yon yaka. 



Tarke rma haxa nehxakon hatà, hawana kom 
mànà. Xose komo yosarà ehxera nehxakon hatà. 
Àro ke, okno màn yawo 
nehxatxkon hatà.



Beryen màhto nehxatxkon hatà, kahneru yonye ro 
komo. Owto yonatowo nehxatxkon hatà. Txuf wawo 
nehxatxkon hatà. Kohsaya toknà 
  komo yonyatxkon hatà. 
                                      Àro wyaro 
                                      ehtokonye 
                                       rma, 
                                       nosonyhoy 
                                       hatà, 

                                          kahe yawono. 
                                          Kohkom yanoto 
                                          rma nosonyhoy 
                                   hatà, àwyanye. 



Nawasmetxownà hatà, Kohkom yawasànà ymo 
Bamtotàhkaxe ro nehxakon hatà, awasànà ymo. 
Noseryehyatxkonà rma haxa mak 
                               hatà, kahneru 
                                       yonye 
                                       ro komo. 
                                     Oseryehpàra 
                                       ehtxoko, 
                                       kekon hatà, 

                                           kahe yawono, 
                                           àwyanye. 
                                           Oseryehpàra 
                                           ehtxoko. 



Ronekarymanàrà, tonytxahorye rma haxa naha. Àro 
hoye ro neryehotetxhe hampànà, toto komo, omeroro, 
kekon hatà. Amnye rma nenuno ha, 
                  oyonyhoryenye komo. 



Dafe heno yowtotho ho nenuno ha. Kryestu ryhe noro 
ha, Kohkomo rma, kekon hatà, kahe yawono. Onà 
wyaro uhutwamohsehe, owyanye. 

 
                                          Enuxenyeno txko 
                                          menyatxhe, 
                                          kekon hatà. 



Wom ke àkaramxaho menyatxhe. Okno nyahrà yon 
yaka txexaho rma menyatxhe. Àro wyaro 
uhutwamohsehe, owyanye noro 
                       moson hamà katxho 
                                       me, 
                                       kekon 
                                       hatà, kahe 
                                       yawono, 

                                            kahneru yonye 
                                            ro komo wya.



Àro wyaro àwya katxhe rma, noro 
hyaka nomohtxownà hatà, kahe yawon 
komo xarha, thenyenohnà komo 
                Khoryenkom hoko 

                                            wanotetxkon 
                                            hatà. 



Ohxe xaxa manaha tkatxe, Khoryenkomo wya, kahe 
yawono wya, ketxkon hatà Teryehorye 
rma haxa natxhe hampànà, toto 
               komo, yukryeka hon komo. 



Khoryenkomo newakryenàr komo rma, 
teryehorye natxhe hampànà, 
ketxkon hatà, kahe yawon komo.



Àro wyaro tàwyanye katxhe rma, totxownà harha tà. 
Kahe yaka harha totxownà hatà. Noknomtxownà hatà, 
kahneru yonye ro komo. Àpa txowà, ketxkon hatà, 
                                       tàwyanye rma Owto hona, 
                                       Beryen hona rma àpa txowà. 



Kohkomo nhutwamohsotho rma yonyxe àpa txowà, 
ketxkon hatà, kahneru yonye ro komo. Àro ke, karyhe 
rma haxa totxownà hatà. Maryeya yonytxownà hatà.  
                 Xose xarha yonytxownà hatà. Enuxenyeno 
                                     txko xarha yonytxownà hatà. 



Okno nyahrà yon yawo nehxakon hatà. Àro 
wyaro tàwyanye xenyetxhe, kahe yawono rwonà 
yokarymetxkon hatà, kahneru yonye ro komo, 
toto komo wya. Enuxenyeno yokarymatxhàràtho 
                               rma yokarymetxkon hatà. 



Beryen ho nenuruy 
hatà, Txesusu, 
Xukneya yamtar ho 
rma hatà. 
Xuknewyana 
komo 

kayaryet me nehxakon hakahpa 
tà, Eroknes heno. Xerusaryen 
hono rma mok nehxakon heno 
hatà, Xukneya yamtar hono 
rma hatà. 



Txesusu 
yonurutxhe 
rma, Xerusaryen 
hona nomohtxownà 
hatà, 

horykomo komo. 
Xeryko hutwanye ro mokyam 
nehxatxkon hatà. Kamàmà 
yahatakatxho nyero 
nomohtxownà hatà, Xerusaryen 
hona, moxe rma haxa mak hatà. 



Onà wyaro 
nketxkon hatà, 
toto komo wya, 
Xerusaryen hon 
komo wya. 
Henta 

naye, enuxenyeno, ketxkon hatà. 
Xuknewyana komo kayaryet me 
enusaho rma, henta naye. 



Noro 
hutwamohsonye 
amna nenyako, 
ketxkon hatà Amna 
yowto ho rma 
hak amna 

yehtoko, amna nenyako, xeryko, 
noro hutwamohsonye rma. Àro 
ke, noro yowakryexe amna 
nomokyako, ketxkon hatà, 
horykomo komo.



Àro ke, horykomo komo 
yanyekye hatà, Eroknesà. 
Xeryko hutwanye ro komo 
yanyekye hatà. Toto komo 
nenytxahtor me mak 
nanyehtxownà hatà. 
Àsokentoko ryhe xeryko 
menyatxoko, kekon hatà, 
àwyanye. Àsokentoko ryhe 
menyatxoko. 



Àro ke nekarymatxownà 
hatà, Àwya Amnyehra amna 
nenyako, xeryko, ketxkon 
hatà, àwya. Onà wyaro 
nkekon xarha tà, Eroknesà, 
àwyanye. Àtotxoko rma, 
Beryen hona, kekon hatà. 
Xenytxatxko ha, 
enuxenyeno. 



Owyanye xenyetxhe 
rma, momokyatxhe harha, 
rohyaka, kekon Hatà 
Ekarymaxe momokyatxhe 
ha, rowya. Uro xarha, 
noro yowakryexe rma rha 
rotonàr xe wehxaha, àhyaka, 
kekonà rma haryhe tà, 
Eroknesà, horykomo komo 
wya. Àro wyaro tàwya tatoko 
rma, nenkuhtetxkon 
hatà, Txesusu 
mryenà 
yotahanàr 
xe rma

haxa tesnàr 
ke mak hatà.



Tàwyanye noro yonytxatxhe rma, totxownà xarha tà, 
horykomo komo. Ehokokonye tekon hatà, xeryko. 
  Towto kom ho ànenyetxhàyamotho 
   rma mok nehxakon hatà. 
   Àywahonye rma tekon 
   hatà. Kràk, horohye hatà. 



Àmàn yaka nowomtxownà hatà. Txesusu mryenà 
yonytxownà hatà. Àyon xarha yonytxownà hatà. 
     Maryeya rma yonytxownà hatà. 
     Tosoknar kom ho 
     neryewtatxownà hatà, 
     Txesusu yowakryenàr horà. 
    Ehonomnà xaxa 
    omoro ha, ketxkon 
    hatà, àwya. 
    



Tkatxho yon komo yahurmakatxownà hatà 
Ehetàhpenyeno yonkatxownà hatà, uru hatà, ensensu 
              xarha hatà, meha xarha hatà. Nàmtxownà 

    hatà, Txesusu mryenà wya. 
     Taa. Nosenyehtxownà hatà, 
     horykomo komo. Tosenyetnàr 
                     komo me, 
                                    Khoryenkomo 
                                    rwonà 
                                    yonytxatxownà 
      hatà. 



Àtohra mpàn ehtxoko, Eroknesà hyaka, kekon hatà, 
àwyanye, osenyetnàr komo me hatà. Àro ke, àhyaka 
                    harha àtohra nehxatxkon hatà. 
                    Anato harha totxownà hatà, 
                    horykomo komo, towto kom 
                    hona harha.



Horykomo komo totxhenye, 
nosenyetày hatà, Xose. 
Osenyetnàr me nosonyhoy 
hatà, kahe yawono, Kohkom 
yanoto, àwya. Onà wyaro 
nkekon hatà, àwya. 
Àtok ha, kekon hatà. 
Oyokahtàmko hampànà, 
Exet yamtar hona. 

Omuru txko arko ha, 
kekon hatà. 



Àyon xarha arko ha. 
Eroknesà ryhe, omurunhuru 
txko yohoryaha, etahanàr 
horà, kekon hatà. Àro ke 
oyokahtàmko hampànà, 
Exet yamtar hona. 



Àto roro rma hak exko. 
Rowya, àtok harha, oyowto 
hona harha, kahra ro rma 
haka, Exet yamtar ho rma 
hak exko, kekon hatà, 
Kohkom yanoto, Xose 
wya, osenyetnàr 
me hatà. 



Àro ke nasanàmye hatà, 
Xose. Kohsaya rma toy hatà. 
Txesusu mryenà yarày hatà. 
Àyon xarha yarày hatà. Exet 
yamtar hona toy hatà. Àto 
roro rma hak nehxakon 
hatà, Eroknes heno 
wayehpàra ro rma haka. 



Àro wyaro nehxakon 
hatà, Txesusu mryenà, 
Kohkomo rwonàmàthàràtho 
yawo ro tehtxoho me. 
Amnyehra, onà wyaro 
nkekon hatà, Kohkomo, 
tanoto heno wya, 
tàrwon yokarymanye ro 
heno wya. 



Exet yamtar hoye romuru 
ànyakyaha hampànà Àro 
wyaro nkekon hatà, 
Kohkomo rwonà 
yokarymanye ro heno, 
amnyehra. Àro wyaro 
katxhàrànhàr yawo ro 
rma, Exet yamtar ho 
htxero nehxakon 
hakahpa tà, 

Txesusu mryenà.



Ewakhàra rma haxa nehxakon 
hatà, Eroknes heno. 
Ronkuhtetxok hamà, 
horykomo komo, xeryko 
hutwanye ro komo, kekon hatà. 
Àro ke ewakhàra nehxakon 
hatà. Waha komo nyakye hatà, 

 Beryen 
  hona. 
  



Àtotxoko, bàryekomotho komo 
yotahaxe, kekon hatà, 
àwyanye. Kàrà me ehtokonye, 
metahetxhe ha. 2 me 
àtxemnyehàntahra hak 
ehtokonye, metahetxhe ha, 
kekon hatà, Eroknes heno, 
  tanoto 
  komo 
  wya. 



Àsok tawro hana. Horykomo 
komo rwonàmàthàrà hutwekon 
hamà, noro heno. Àwyanye, 
amnyehra amna nenyako, 
xeryko, katxhàrà hutwekon 
hamà. Àro ke, onà wyaro 
nkekon hatà, waha komo wya. 
 



2 me àtxemnyehàntahra hak 
ehtokonye, metahetxhe ha, 
kekon hatà, Eroknes 
heno, àwyanye. Àro ke, 
Beryen hona totxownà hatà, 
waha komo. 



Bàryekomo txko heno komo 
yotahatxownà hatà, omeroro 
hatà, Beryen hon heno kom 
hatà, àhorye ron heno komo 
xarha hatà. 



Taa. Wayehye hatà, Eroknes 
heno. Noro heno wayhàtxhe 
rma, nosenyetày xarha tà, 
Xose. Exet yamtar ho rma 
hak nehxakon hatà. 

Nosenyetày hatà. 
Osenyetnàr me 
nosonyhoy hatà, kahe 

  yawono, Kohkom 
    

    yanoto, àwya. Onà wyaro   
    nkekon hatà, àwya. 



Àtok ha, kekon hatà. 
Oyowto hona harha àtoko, 
Ehsayew yamtar hona harha. 
Omuru txko arko ha, kekon 
hatà. Àyon xarha arko ha. 

Omuru yotahanàr xan 
heno wayehyako. Àro 
ke àtok harha, oyowto 
hona harha, kekon 

   hatà, kahe

     yawono, Xose wya, 
     osenyetnàr me hatà. 



Tàtonàr me rma, 
Ehsayewyana komo 
kayaryetà yokaytà 
yonytxay hatà. 
Àkayaryet komo 
me harha 
nay 

hatà, Ahkerawu, 
Eroknes heno murunho, tàyàm peno 
hryetayo me, tawro yonytxay hatà. Xukneya 
yamtar ho nay hatà tawro yonytxay hatà. 



Àro ke noseryehye 
hatà, Xose, Xukneya 
yamtar hona tàtonàr 
hona Tosenyetnàr 
me rma 
rha 

Kohkomo 
rwonà yonytxay xarha 
tà. Àro ke, Karyeryeya yamtar hona 
haxa toy hatà. Nasarye hona rma toy hatà. 
Ewto me harha nehxakon hatà, Nasarye.



Àtono ro me harha 
nehxakon hatà, 
Txesusu, Kohkomo 
rwonàmàthàràtho 
yawo ro 

tehtxoho me. 
Amnyehra, onà wyaro nkekon 
hatà, Kohkomo, tanoto heno komo wya, 
tàrwonà yokarymanye ro heno komo wya. 



Noro ryhe, 
Nasarye honotho 
mosonà katxho me 
naha hampànà. Àro 
wyaro nketxkon 
hatà, 

Kohkomo rwonà yokarymanye 
ro heno komo, amnyehra. Àro wyaro 
katxhàrànhàr yawo ro nehxakon hatà, Txesusu.

Kxenye rma 
      haxa nehxakon 
    hamà, Khoryenkomo. Àro ke, buru 
  ro txko yàmye. Towenyxanotho txko 
         yàmye, àhona xenytxoho me, 
    kàwyanye. Àhona xeny komo ryhe,  
       àwayehpànà ro me natxhe ha. 
              Karyhe roro harha 
                    natxhe ha. 



Homa 3:23
Tanhàn kom hokono ro me natxhe, omeroro. 

Khoryenkomo wyarohra mak natxhe. Ohxe xaxa nay 
hamà katxho wyarohra mak natxhe.

Homa 6:23
Àsok hana nay ha, kanhàn komo yehetho ha. Kwayehtoho 

kom me rma nay hamà, kanhàn komo yehetho. 
Khoryenkomo wya kowakryetxho kom haxa ryhe, karyhe 
roro harha kehtxoho kom me rma naha, Kryestu Txesus 
yoh me kesnàr kom ke mak ha, Kohkom yoh me kesnàr 
kom ke mak ha. Àro wyaro àwya kowakryetxho komo, 

ehemahnà ro me mak naha ha.



Ekmàryewyana komo 9:27
Kakàhtonyenhàyam yano me twayehyatxow hamà, 
kàwyamo, towenyxa ro mak hamà. Kwayhàtxhenye, 

kwahanonketxhe hampànà, noro ha, 
khutwany komo rma. 

Ehfesu 2:8,9
Àsok tawro hana. Towahke tehtxoho hoye ro ryhe 

oyonyhoryetxownà, Kryestu hona owyanye xenyàr ke 
mak ha. Ohxe oyehtxoho kom hoye rohra, towahke 

tehtxoho hoye ro haxa, oyonyhoryetxownà. 
Oyosonyhoryetxho kom hoye rohra rma ohxe 

manatxhe. Àro hoye ro ohxe oyehtokony haxa, rano 
me ro rma ohxe wehxan hamà tawrotho haryhe, 
owyanye. Àro wyaro kahra mak manatxow hamà, 

Khoryenkomo wya oyonyhoryenàr kom ke.



Homa 10:9,10
Àsok hana màketxow ha. Kohkom me naha, Txesusu, 

kahra kat manatxowà, omtar kom ke. Àwayehxemo kom 
waye nanàmye harha Khoryenkomo katxho hoko rma, 

àro wyaro hamà kahra kat manatxowà, ohnawonye. Àro 
wyaro kany me oyehtokonye, Khoryenkomo 

nenyhoryetxho me xaxa mpànà manatxhe ha. 
Kàhnawonye ryhe, àro wyaro hamà kany me 

kehtokonye, ronenyhoryetxho me harha manaha, 
katxho me tehxatxhe, Khoryenkomo wya. Kàmtar kom 

ke ryhe, Kohkom me naha, Txesusu, kany me xarha 
kehtokonye, Khoryenkomo nenyhoryetxho 

me tehxatxhe. 



Xowawu 3:16,17
Kxenye rma haxa nehxakon hamà, Khoryenkomo. Àro 
ke, buru ro txko yàmye. Towenyxanotho txko yàmye, 

àhona xenytxoho me, kàwyanye. Àhona xeny komo 
ryhe, àwayehpànà ro me natxhe ha. Karyhe roro 

harha natxhe ha. Àsok tawro hana buru nyakye ha. 
Yukryeka hona nànyakye hamà, kàhyakanye. 

Tanàhnohsom me manatxhe hampànà kaxehra 
nànyakye. Konyhoryexeny haxa ryhe nànyakye. 



1 Xowawo 5:11-13
Kryestu yokarymatxho ryhe, onà wyaro naha. Karyhe 

roro harha ketxownà, Khoryenkomo. Umuru hona haxa 
kàwyanye xenytxoho hoye ro keryatxhe, karyhe roro 
harha. Umuru yoh me kehtokonye, karyhe roro harha 

tehxatxhe. Umuru yoh mehra haxa kehtokonye, karyhe 
roro harha natxhe, moxamo, katxho mehra ro mak 
tehxatxhe. Àro wyaro rma àmenhehe, ohyakanye. 

Khoryenkom muru hona xenye ro komo rma omnyamo. 
Àro ke àmenhehe, ohyakanye, karyhe roro harha 

oyehtxoho komo hutwanye ro me oyehtxoho menye.

